
D U A

Spika (Mhe. Samuel J. Sitta) Alisoma Dua

MASWALI KWA WAZIRI MKUU

SPIKA: Waheshimiwa Wabunge, ninayo orodha ya majina 11 hapa na swali la kwanza linaulizwa na Mheshimiwa Hamad Rashid Mohamed, Kiongozi wa Kambi ya Upinzani. 

MHE. HAMAD RASHID MOHAMED: Mheshimiwa Spika, kwa ruksa yako naomba nimuulize Mheshimiwa Waziri Mkuu swali langu kama ifuatavyo:-

Mheshimiwa Spika, wafugaji waliokuwa wamehamia katika Bonde la Ihefu walikaa muda mrefu na hatimaye Serikali ikachukua hatua ya kuwahamisha kiasi ya kwamba mali zao na familia zao zikaathirika sana. Vivyo hivyo, Serikali ilichukua hatua kwa wachimbaji wadogo wadogo waliokuwepo Kunduchi ambao nao walichukua mikopo na hatimaye Serikali ikawatimua na wakaathirika sana. Leo hii, Serikali baada ya DECI kuwa registered mwaka 2007, wakati Sheria ya Benki Kuu ya kusimamia vyombo vyote vyinavyohusika na mambo ya fedha ilipitishwa Sheria yake 2006. Ni kwa nini Serikali ina sera ya kuacha maovu yatokee na hatimaye ichukue hatua jambo ambalo linasababisha wananchi kupoteza rasilimali zao, utu wao na vilevile kunyanyasika kwa kiasi kikubwa?

WAZIRI MKUU: Mheshimiwa Spika, kwanza niseme Serikali haina sera ya namna hiyo. Mimi nadhani kubwa katika suala hili la DECI kwa Bunge lakini na kwa Watanzania wote ni kujua tu kwamba mfumo wowote wa upatu ni kinyume cha sheria. Ni kosa la jinai. Kwa hiyo kama ilivyo kwa sheria nyingine zozote zenye masuala kama haya ambayo ni ya kijinaijinai taratibu zake ni zile za kawaida. Unakosea, unakamatwa, unapelekwa Mahakamani, unafunguliwa mashtaka. Huo ndiyo mfumo tunaoujua upo na kwa mtu anayefanya kinyume na sheria hii wala si suala la Serikali kwamba tumeruhusu. Ni wajibu wa kila Mtanzania kujua kwamba kukiuka Sheria ni kosa la jinai. Mimi nadhani hilo ndilo jambo la kwanza ambalo tunatakiwa tulijue. (Makofi)

Mheshimiwa Spika, lakini niseme kwamba, kwa hili la DECI ninachoweza kusema ni kwamba ni vizuri Waheshimiwa Wabunge wakajua kwamba jambo hili limeingia kupitia mkondo wa dhehebu la dini iitwayo Jesus Christ ambayo ndiyo ilikuwa inatumia kama ndiyo mkondo wake. 

Kwa hiyo ni kitu kilikwenda kwa namna fulani kiuminiumini na halikujitokeza moja kwa moja dhahiri kwamba ni chombo ambacho kinatumika na umma moja kwa moja. Ndiyo maana walipokwenda kuomba kibali, Benki Kuu ikawaambia kwamba kama mnachofanya mnasema mna mtaji wenu wenyewe na mnataka mtaji huo mtumie kukopesha wafanyabiashara wadogo wadogo na akinamama hatuna tatizo na hilo, kikubwa tuleteeni financial memorandum yenu na mambo mengine yanayohusiana na sera zenu na mjue kwamba tutahitaji kila mwisho wa mwaka mtuletee an audited account ili tujue mambo yanakwendaje. Wakaondoka wakaenda lakini wakaonywa kwa maandishi kwamba tunachowasisitizia mfumo huu hauwaruhusu ninyi kuchukua amana yoyote kutoka kwa Mtanzania. Mkiingia kwenye amana tu uko utaratibu ambao lazima mrudi Benki Kuu kuja kufanya haya. 

Sasa wenzetu hawa hilo hawakufanya, wakaenda wakafanya upatu badala ya kufanya kile walichokuwa wamesema watafanya. Ndiyo maana unaona kimya kimya halikuweza kugundulika mpaka baadaye vyombo vilipoanza kupata taarifa kutoka kwa Watanzania mmoja mmoja na ndiyo maana Serikali ikaingilia kati na kujaribu kusimamia hilo jambo kwa lengo zuri tu kwamba tutazame uwezekano wa kuona kama kuna fedha yoyote ambayo bado iko nje, fedha hiyo tuisimamie vizuri angalau wale waliopanda hata kama hawatavuna kile walichopanda waweze kurejeshewa. (Makofi)

MHE. HAMAD RASHID MOHAMED: Mheshimiwa Spika, nashukuru kwa majibu ya Mheshimiwa Waziri Mkuu. Kama anavyosema Mheshimiwa Waziri Mkuu ni sahihi, inakuwaje Waziri mwenye dhamana ya Wizara ya Fedha akaenda akafungua tawi la DECI Morogoro Kilosa wakati anajua jambo hilo ni kinyume cha Sheria?

WAZIRI MKUU: Mheshimiwa Spika, mimi hilo silijui kwanza. Lakini hata kama alikwenda akafungua hilo Tawi hiyo haina maana kwamba ni baraka kwamba kosa hilo lihahalishwe liwe ni halali. Hapana. Inawezekana nae ali-operate under ignorance kama wengi ambavyo wali-operate chini ya kutokujua mfumo ulivyo. It is unfortunate kama Waziri wa Fedha naye aliona ni jambo jema akaenda akalifanya, ilitakiwa awe mtu wa kwanza kujua. Lakini kama ilivyo kwa mtu mwingine yoyote inawezakana aliteleza vilevile. 

MHE. SAVELINA S. MWIJAGE: Mheshimiwa Spika, ahsante sana. Kwa kuwa Mheshimiwa Rais wa Jamhuri ya Muungano wa Tanzania ana nafasi zake za kuteua viongozi wa kuweza kumsaidia kazi mbalimbali wakiwemo Wakuu wa Mkoa na Wakuu wa Wilaya. Katika Wakuu wa Wilaya hawa, kuna baadhi yao wanapangiwa Wilaya na Mikoa na wakishapangiwa hizo sehemu hazifanyi vilivyo. Wanakuwa wanavuruga wananchi pamoja na viongozi wa sehemu hiyo. Mheshimiwa Waziri Mkuu unalitamkiaje hilo suala?

SPIKA: Halijakaa vizuri. 

WAZIRI MKUU: Halijakaa vizuri, we sema una tatizo na Mkuu wa Mkoa gani au Mkuu wa Wilaya gani ili tujue. 

MHE. SAVELINA S. MWIJAGE: Kwa mfano Wakuu wa Wilaya wa Bukoba na Mkuu wa Mkoa wa Bukoba kwa tatizo walilolifanya sehemu mbalimbali za Misenyi na Bukoba Mjini. Je, unalitamkiaje kwa kisiasa. 
SPIKA: Tatizo ni nini Mheshimiwa?

MHE. SAVELINA S. MWIJAGE: Mheshimiwa Spika, tatizo wanavuruga wananchi pamoja na viongozi tulioko katika Jimbo hilo na nimeshauliza kwamba analitamkiaje hilo swali. 

SPIKA: Nashauri kwenye hili tupate hoja mahsusi ili tuweze kulishughulikia Kibunge. Kwa sababu hii ni tuhuma ambayo itakuwa ni ya jumla na tutakuwa hatuwatendei haki kama haianishwi vizuri ikaweza kufanyiwa kazi vizuri. Mheshimiwa Magdalena Sakaya.

MHE. MAGDALENA H. SAKAYA: Mheshimiwa Spika, nakushukuru kunipa nafasi. Naomba kumuuliza Mheshimiwa Waziri Mkuu swali. Kwa kuwa operesheni mifugo inayoendelea sasa hivi kwenye maeneo mbalimbali ya nchi hii imefanyika kibabe sana na kwa kutumia mabavu  badala ya kutumia elimu na kuhamasisha wananchi. Suala ambalo limepelekea wafugaji wengi kupoteza ng’ombe wao na wengine kufilisika, kunyanyasika na hata wengine wakapoteza maisha. Serikali inafanya nini kutafuta suluhisho la kudumu la suala hili?

WAZIRI MKUU: Mheshimiwa Spika, naomba nimshukuru sana Mheshimiwa Sakaya kwa sababu ameliweka vizuri sana. Kwamba Serikali inafikiria kufanya nini kupata ufumbuzi ambao ni wa kudumu pengine kuliko taratibu nyingine ambazo tunaenda nazo hivi sasa. Tatizo la wafugaji na wakulima ni kubwa sana wala si dogo na sasa lina muda kidogo na kwa kweli limejitokeza katika sura mbalimbali. Ninachoweza kusema hapa kwa kifupi ni kwamba kama Serikali nilichofanya mimi mwenyewe kwamba pengine tufanye kazi ambayo ni ya kisera. Kwa hiyo nimeunda timu ambayo imekwenda kuzungukia mikoa karibu kadhaa hivi, lengo ni kujaribu kukusanya maelezo ambayo yatatuwezesha kukaa chini sasa kama Serikali tuweze kuona ni mfumo upi utakaotusaidia kukabiliana na tatizo hili la wafugaji. Yako mambo mengi sana ndani ya tatizo hili lakini tunadhani tukishughulikia kipande kimoja kimoja haitatusaidia. Kwa hiyo tutaitisha kikao cha mikoa yote ambayo inashughulika na wafugaji na tutaomba na Wabunge vilevile washiriki kikamilifu tujadili hili jambo kwa kina halafu tuje na mtazamo ambao nafikiri utapunguza kama si kumaliza kabisa tatizo kati ya wafugaji na wakulima. Tukimaliza hili nadhani tunaweza tukapata maelezo mazuri zaidi namna ya kushughulikia jambo hili. 

MHE. MAGDALENA H. SAKAYA: Mheshimiwa Spika, nashukuru kwa kunipa nafasi hii kuuliza swali la nyongeza. Kwa kuwa baadhi ya maeneo ambayo wanahamisha mifugo hii ni maeneo ambayo Serikali inayatambua, vitongoji vimesajiliwa huduma za jamii zimepelekwa, kama mashule, nyumba za walimu na malambo; lakini sasa hivi Serikali inawahamisha. Je, Serikali haioni umuhimu wa kusitisha zoezi hili vinginevyo kuendelea kufanya hivyo ni kuwaonea wananchi kwa sababu wako pale kihalali?

WAZIRI MKUU: Mheshimiwa Spika, itakuwa ni vigumu kwa Serikali nikiwa hapa Dodoma niseme simamishenizoezi hilo kwa sababu ya hoja uliyoisema. Mimi natoka Rukwa, nina wafugaji zaidi ya 100,000 na tunaishi nao vizuri sana. Hatuna tatizo hata kidogo. Tatizo ni kwamba utaratibu wa hawa wafugaji kuhamia eneo moja kwenda jingine tatizo linatokea pale tu anapokuwa ameingia kinyemela bila utaratibu kufuatwa. Akiingia kwa mtindo anajitafutia eneo ambalo yeye anaona linafaa. Ndiyo maana unakuta kunakuwa na magomvi kati ya wale waliokutwa na hawa ambao wamekwenda kwenye maeneo haya. Ndiyo maana mimi nasema hatujawa na maeneo mkoani Rukwa popote ambapo tumehamisha wafugaji wakaacha shule, wakafanya nini, hata Kilosa pale hatunalo eneo la namna hiyo. Ndiyo maana mimi nasema kuna kesi ambazo tunazijua hapa na pale lakini hawa unaweza mmoja mmoja ukawashughulikia na tatizo likabainika. 

Mimi sitaki twende na hilo, twende na wazo pana zaidi kujaribu kuona tatizo kwa ujumla wake tulikabili vipi ili mtu anapotaka kuhama tujue anakwenda wapi, ameomba kibali kimekubalika, amepangiwa eneo gani, na lijulikane na ikiwezekana lipimwe tujue kwamba hili eneo ni kwa ajili ya wafugaji. 

 MHE. RUTH B. MSAFIRI: Mheshimiwa Spika, ahsante kwa kunipa nafasi ya kuuliza swali kwa Mheshimiwa Waziri Mkuu. Mheshimiwa Waziri Mkuu napenda kukuuliza swali kuhusu ubora na uimarishaji wa miundombinu katika Mkoa wa Kagera. Katika ahadi ambazo Serikali yetu imeahidi kuzitekeleza ifikapo 2010 ni pamoja na uimarishaji wa barabara za lami kutoka Mtukula, Muleba mpaka Lusahunga. Kazi hii ilikwishaanza kufanyika lakini baadaye ikasimamishwa kwa sababu Serikali ikasema haikuridhika na utendaji kazi wa yule mkandarasi. Ukatuahidi kwamba hiyo barabara ingeendelea kutengenezwa kuanzia Oktoba mwaka jana lakini mpaka sasa hakuna kilichofanyika. Hivi tunavyozungumza hali ya barabara kutoka Muleba kufika mpaka Kyamyoro hadi Baharamulo ni mbaya na haipitiki ipasavyo. Lakini kabla hujafika Muleba na kuendelea mpaka eneo la Kyamyoro kuelekea mpaka Chato hapapitiki kabisa na magari wakati mwingine yanashinda pale huku yana abiria, mizigo, malighafi za viwanda na magari kama mafuta hali ambayo kimsingi inarudhisha nyuma Mkoa wa Kagera kiuchumi. Kila tunapouliza, swali hili tunapewa majibu yanayotusogeza kwenye matumini lakini matumaini yasiyoweza kufikiwa. Sasa, Mheshimiwa Waziri Mkuu naomba kujua ni kauli ipi ya Serikali na mpango upi uliopo wa kuitengeneza barabara hii haraka iwezekanavyo ukizingatia kwamba hivi tunavyozungumza magari hayapiti na yakipita ni kwa taabu na mimi nimeathirika kwa hilo wakati nakuja hapa Bungeni juzi. Kwa hiyo, nasema kitu ambacho nimekishuhudia mimi mwenyewe ninapokizungumza nina uhakika nacho na hivi nimeambiwa hata leo na jana mvua inaendelea kuathiri barabara. Mheshimiwa Waziri Mkuu naomba kauli yako! 

WAZIRI MKUU: Mheshimiwa Spika, mimi nakubaliana naye na kwa kweli nasikitika pamoja naye, nia ya Serikali katika jambo hili ni nzuri sana na ndiyo maana tulianzisha ule mradi mkubwa. Nataka nimhakikishie tu kwamba bahati nzuri na mimi nimekuwa nikilifuatilia jambo hili na nikuhakikishie kwamba Serikali inajipanga vizuri matatizo kama haya yanapotokea na inabidi wakati mwingine Serikali kuchukua hatua fulani ambazo wakati mwingine zinarejesha jitihada ambazo tulikuwa tumeanza nazo. Lakini nikuhakikishie kwamba Serikali inalijua na tunalifanyia kazi, tutahakikisha kwamba jambo hili linakamilika mapema kama tulivyokuwa tumeahidi. 

MHE. JUMA S N’HUNGA: Mheshimiwa Spika, naomba kukushukuru kwa kunipa nafasi hii. Swali langu mimi litahusu hali ya uchumi duniani. Naomba kumuuliza Mheshimiwa Waziri Mkuu kwamba hivi sasa dunia inayumba katika hali ya uchumi na Tanzania sio kisiwa bila shaka nasisi inaweza ikatugusa hali hiyo. Ninazo habari kwamba mazao yetu kama pamba na mazao mengine yameshuka bei duniani. Baadhi ya taasisi zetu za fedha zimeshawahi kutoa mikopo kwa vyombo mbalimbali hasa vyama vya ushirika. Baadhi ya vyama vya ushirika vimeshanunua mazao hayo ambayo bei yake imeshuka. Kwa hiyo ni dhahiri kwamba tutaathirika kwa kiasi fulani je, Serikali yetu ina mkakati gani wa kuona kwamba tatizo hilo tunaliepuka. 

WAZIRI MKUU: Mheshimiwa Spika, Mheshimiwa N’hunga anachokisema ni kweli na palihitaji kwa kweli mtu kuulizwa sana juu ya jambo hili, ni mtikisiko ambao unatugusa wote na mtakumbuka Bunge lililopita Serikali ilimwomba Gavana wa Benki Kuu akajaribu kutusaidia kujua upana wa tatizo na hatua mbalimbali ambazo Serikali imejipanga kuchukua. Lakini mimi nadhani kubwa hapa ni kwamba kila Serikali lazima itafute mbinu ya kukabiliana na tatizo hili la kiuchumi kwa maana ya maslahi ya nchi yake. Kwa hiyo tumemwomba Gavana wa Benki Kuu aandae taarifa ambayo itaainisha namna tunavyotarajia kukabiliana na jambo hili, itawasilishwa Serikalini hivi karibuni, tukishaijadili tutakuwa tumepata ufumbuzi wa baadhi ya maeneo ambayo tunafikiri tukabiliane nayo hasa lile la pamba ambalo ni kubwa sana. Lakini vilevile pengine Bunge hili tusifaulu lakini tutajitahidi tuhakikishe Bunge lijalo mapema mwanzoni tupate taarifa hiyo tena kutoka kwa Gavana wa Benki Kuu ili muweze kujua Serikali kupitia hii rescue package imeamua mambo gani, itafanya nini kwa lengo tu la kushirikisha Bunge ili sisi wote pamoja tuweze kusukuma jambo hili kwa uelewa mmoja. 

SPIKA: Waheshimiwa Wabunge nataka kuwakumbusha kwamba kwa taratibu za Kibunge maswali yanatakiwa yawe ni swali bila dibaji ndefu kama inavyojitokeza hivi sasa. Dibaji hizi zinanyima haki wabunge wengine. Wapo wabunge 11 sasa kila mmoja akianza na dibaji najua Kiswahili ni lugha yetu, tunaipenda ni tamu unapenda usikike lakini lenga kwenye swali ndiyo utaratibu wa Kibunge. 

 MHE. CHARLES N. MWERA: Mheshimiwa Spika, nashukuru kwa kunipa nafasi hii nimuulize Mheshimiwa Waziri Mkuu swali. Kutokana na uhaba wa chakula ambao umeikabili nchi yetu, Serikali ni kawaida yake kuweka barriers sehemu za mipakani ili chakula kisivuke kwenda Kenya. Ni sababu gani za msingi zinazosababisha Serikali kuweka barriers katika Mtu Kirumi ili chakula kisiende Wilayani Tarime na kusababisha vyakula vya nafaka kama mchele, mihogo pamoja na mahindi kupanda bei. Je, viongozi ambao wako madarakani wanachukua hatua gani za kinidhamu wanapokuwa wanakosesha wananchi chakula kwa misingi hiyo. 

WAZIRI MKUU: Mheshimiwa Spika, suala la chakula Wilayani Tarime huwezi tu ukalirahisisha kiasi hicho kwa maana ya kwamba chakula chote kinachovuka pale Kirumi kinakwenda Tarime. Kubwa hapa ambalo tunalisema ni nini. Kama Serikali tunajua kwamba chakula kinavyushwa kwenda Kenya kwa wingi sana kwa sababu ya mpaka ulivyowazi na haujasimamiwa kwa kiasi kikubwa. Kwa hiyo wakati nakubaliana na wewe kwamba inawezekana tukawa na matatizo ya hapa na pale katika maeneo ya Tarime ni vizuri vilevile ukaona upande wa pili wa Serikali kwamba ni lazima tuendelee kulinda ule wasiwasi wa chakula kutumia mwanya huo huo lakini kikawa kinavuka zaidi kwenda upande wa pili na tukajikuta pengine tume-draw vyakula karibu sehemu kubwa kwenda upande wa pili na sisi tukaathirika zaidi. Ndiyo maana unakuta kidogo tunakuwa waangalifu, hatukatazi completely hapana. Tunakuwa waangalifu sana kwamba kama kuna mahitaji ya chakula Tarime tulenge kweli maeneo ambayo chakula kitakwenda. Ndiyo maana unaona tunachukua hiyo tahadhali. 

MHE. VUAI ABDALLAH KHAMIS: Mheshimiwa Spika, ahsante sana na mimi naungana na wezangu kumuuliza Mheshimiwa Waziri Mkuu swali. Kwa kuwa ulinzi na usalama ni katika mambo ya Muungano na kwa mara nyingi huwa ikiripotiwa wavuvi wetu wanaotumia vidau na raia wengi huwa wanafariki au kupata hasara au kupotea bila kupata musaada wowote kutoka kwenye vikosi maalum. Je, Waziri Mkuu hasa bahari yetu ya Zanzibar na Tanzania bara ndiyo wanapata maswahibu hayo. Mheshimiwa Waziri Mkuu Je, Serikali ina mkakati gani?

SPIKA: Mikakati kufanya kitu gani?

MHE. VUAI ABDALLAH KHAMIS: Serikali ina mpango gani kiulinzi kupitia vikosi maalum kusaidia wananchi kunusurika na janga hilo?

SPIKA: Yaani baada ya ajali?

MHE. VUAI ABDALLAH KHAMIS: Kuzuia na hata pale inapotokea kuokoa wale watu wanaopata matatizo baharini. 

SPIKA: Basi kuokoa ni baada ya ajali.

MHE. VUAI ABDALLAH KHAMIS: Ndiyo Mheshimiwa Spika, 

WAZIRI MKUU: Mheshimiwa Spika, pengine tuliweke kwamba, Serikali kwa upande wake kama tunao mfumo wa namna ya ku-rescue mambo yanapotokea baharini kama vile tunavyozungumza yakitokea hewani au sehemu nyingine yoyote jibu litakuwa ndiyo na hapa. Ndiyo kwa maana kwamba pale ambapo imetokea katika mazingira ambayo yanaipa Serikali nafasi au fursa ya kuweza kuwahi katika eneo la tukio na kuweza kuokoa hatua hizo zinachukuliwa. Lakini yapo mazingira ambayo ni magumu hata kwa Serikali kuweza kubaini au kuwezesha pale mapema ili kusaidia kuokoa watu. Sasa katika mazingira kama haya inakuwa katika zile ajali ambazo zinasema ni bahati mbaya sana hatukuwa na namna nyingine ya kufanya. Lakini niseme tu kwamba pengine kama Serikali ni kweli tuwe na mfumo mpana zaidi wa namna ya kusimamia masuala ya baharini kiulinzi, kiusalama si kwa maana ya ajali tu lakini kwa maana pana vilevile ya ulinzi kwa ujumla wake. Ndani yake pengine tunaweza tukawa na mifumo mizuri ambayo inaweza ikatusaidia kuwezesha mambo kama haya yanapotokea tuweze kuwa karibu na kuweza kuchukua hatua za kuokoa maisha ya watu. 

MHE. BALOZI GETRUDE I. MONGELA: Mheshimiwa Spika, kwa kunipa nafasi kumuuliza swali Mheshimiwa Waziri Mkuu ambayo ni heshima kubwa ambayo kama Mbunge unaweza kujivunia kupata nafasi hiyo. Swali langu ni kwamba je, Waziri Mkuu atafikiria kwa makini kuunda jopo la wataalam ndani ya nchi ambao wamebobea katika fani za uchumi na ustawi wa jamii katika kuangalia mtikisiko wa uchumi duniani ili wafanye kazi wakati wote tukizingatia kama nchi kama Marekani na Ulaya sasa hivi hawana kazi nyingine na kila mara wana mikutano kama ule wa G 20 kuangalia suala hili la uchumi. Vurugu hizi ambazo wamezianzisha wao zitatuhusu sisi zaidi ambao wamejiunganisha na uchumi huu kwa njia moja au nyingine. Je, Waziri Mkuu pia yupo tayari kuhakikisha kwamba Wabunge tunapata fursa hata ya siku mbili kujadili tu suala hili ili tuweze kuwaeleza wananchi matokeo yanayoweza kuwapata na ambayo wameshaanza kuyapata katika sekta za utalii, uvuvi, pamba na mahali pengine. Je, Waziri Mkuu unaweza hilo ukalikubali?

WAZIRI MKUU: Mheshimiwa Spika, kama nilivyosema hapo awali kwamba Benki Kuu kwa sasa ndiyo wanafanya hiyo kazi ya kutazama hali ya uchumi na muelekeo na matatizo yanayotokana na mtikisiko wa kiuchumi kwa sasa. Lakini kama nilivyosema Benki Kuu wameagizwa waandae taarifa na kuiwasilisha Serikalini ambayo itatazama ni mikakati gani iwekwe au itakuwa imewekwa kukabiliana na hii hali ya kiuchumi tunayokwenda nayo na kile tulichokiita kitu kama a rescue package. Serikali itaijadili hiyo taarifa na ndiyo maana nikashauri kwamba pengine baada ya majadiliano hayo hata hili la Mheshimiwa Mongela linaweza likajitokeza kama itaonekana ni vizuri likawepo. Lakini kama na Bunge kulishirikisha katika jambo hili nimekiri kwamba tutajitahidi tuhakikishe kwamba baada ya taarifa hiyo tulete jambo hili Bungeni kama tulivyofanya mwanzoni na kwa pamoja tuwe na uelewa mmoja. Kwa hiyo tutajitahidi kufanya hilo na hili jingine ulilotushauri tutaliwasilisha Serikalini tuone kama inawezekana. 

 
MHE. DR. ZAINAB A. GAMA: Mheshimiwa Spika, asante. Kwa kuwa Serikali imeonyesha nia dhahiri ya kupambana na rushwa na masuala ya utawala bora; na kwa kuwa hivi sasa sehemu kubwa ya kitengo kinacholalamikiwa kati ya vitengo vinavyolalamikiwa katika masuala ya rushwa ni suala zima la ardhi, ugawaji wa viwanja na mashamba kwa sababu utaratibu wake, unajaza form na unangojea uambiwe, unaweza kukaa hata miaka 10. Kwa kuwa hivi sasa Dodoma, CDA imeonyesha utaratibu mzuri wakati walipokuwa wanagawa viwanja vyao hivyo vya Itege na vingine kwa kutangaza, watu walikwendana Waheshimiwa Wakubwa walilazimika nao kuwekewa maeneo yao, hii ni prevention ya kuzuia rushwa. Je, Mheshimiwa Waziri Mkuu huoni sasa ni busara utaratibu huu uliofanywa na CDA, aidha iwekwe sheria au iwekwe kanuni kwamba Halmashauri zote zifanye utaratibu huu?


WAZIRI MKUU: Mheshimiwa Spika, kwanza namshukuru sna Mheshimiwa Dr. Zainab Gama kwa kuona kwamba CDA walichokifanya kimeonekana kukubalika na kupendwa na wengi. Kwa hiyo ni jambo la kuigwa na linaweza kabisa likaenezwa maeneo yote kwa sababu ni jambo jema. Baadhi ya Mikoa walijaribu kufanya hiyo kazi kama Mwanza pale, lakini pengine tutakachojaribu kuimarisha ni hii dhana kwamba mkishapima ili watu wajue kwamba kuna viwanja na viko vya ngazi gani, liwekwe bayana kwamba tuna viwanja kadhaa, yeyote anayetaka sasa anaweza kuja... Lijulikane, liwekwe wazi, nadhani ndiyo pointi kubwa ambayo unaizingatia pale katika kupunguza rushwa na kugawana gawana vitu ambavyo wakati mwingine havina maana sana. Kwa hiyo, mimi nafikiri tutalisimamia, tutafanya hivyo, tutatoa maelekezo ili kila Halmashauri itumie utaratibu wa kutangaza kila viwanja vinapokuwa vimepimwa tayari. (Makofi)


SPIKA: Ahsante sana Mheshimiwa Waziri Mkuu. Waheshimiwa Wabunge huo ndio mwisho wa maswali kwa Mheshimiwa Waziri Mkuu. Namshukuru sana. (Makofi)

PAGE  
8

